
Tað tykist ikki sørt rangvørt, at 
danska løgreglan hevur hevur 
brúkt 41 milliónir krónur upp á 
ein balladumakara, sum Rasmus 
Paludan, sum hevur vunnið sær so 
nógvan tokka millum fólk, at hann 
er sloppin at stilla upp til fólka­
tingsvalið.

Sjálvandi hava øll rætt at stilla 
upp til val og at bera síni sjónarmið 
fram. Men tað skal valdast býttleiki. 
At ein maður uttan nakað kann 
sleppa at øsa fólk og provokoera 
muslimar í Danmark við at kasta, 
traðka á og brenna koranina, teirra 
bíbliu, tað kann ikki blíva nógv 
býttari, tá samfelagið loyvi slíkum 
og verjir slíkar dáragerðir.

Her er lógarbroyting farin fram 

í Danmark, sum loyvir slíkum – í 
tælufrælsins navni. Broytingin er 
ikki framd í Føroyum, so tað hevði 
ikki gingið, um onkur førdi seg so­
leiðis fram her.

Men at víðgongd sjónarmið 
vinna frama og verða umboðað 
í Fólkatinginum er ikki nýtt. Tað 
hendi eisini í 1973, tá Fremskridts­
partiet hjá Mogens Glistrup kom á 
ting. Paludan tykist tó ikki at hava 
vunnið so góðan tokka í fólkinum. 
Flokkur hansara stendur ikki til 
at koma á ting sambært seinastu 
meiningakanningunum, sum eru 
gjørdar í Danmark.

Hóast Rasmus Paludan er part­
ur av høgraveinginum, so hevur 
Lars Løkke Rasmussen gjørt greitt, 

at hann skipar onga stjórn við 
Stram Kurs sum grundarlag. Til tað 
hevur flokkurin og víðgongd sjón­
armið, sigur forsætisráðharrin, og 
tað sama sigur formaðurin í Kon­

servativa flokkinum, Søren Pape 
Poulsen. Havandi hetta í huga – og 
tann møguleikin, at flokkurin ikki 
kemur á ting, so slóðar ein slíkur 
flokkur fyri eini reyðari stjórn í 
Danmark. Bæði við tað, at hann 
ikki verður grundarlagið undir 
eini borgarligari stjórn, ella tí, at 
borgarligar atkvøðurnar fara fyri 
skeytið, um flokkurin ikki kemur 
á ting.

Fólkið ræður. Men fólkið kann 
eisini velja undarlig fólk at umboða 
sítt fólkaræði, tað hav vit sæð áður.

Víðgongdi rasismudømdi 
Paludan slóðar fyri reyðari stjórn

Eirikur Lindenskov
eirikur@sosialurin.fo

Lions Club Tórs­
havn heiðrar 
Ívar Iversen sum 
ársins borgara 
2019 fyri virk­
semi og áhaldni 
hansara á tón­
leikaøkinum í 
Streymoynni í 
meira enn 75 ár

Ein av teimum trúgvastu og 
drúgvastu urguleikarunum 

í landinum, 88 ára gamli 
kvívíkingurin í Havn, Ívar 
Iversen, er av Lions Club 
Tórshavn kosin ársins borgari 
2019. Hetta er ein heiður, Lions 
hevur latið í fleiri ár, og á fundi 
um dagarnar fekk Ívar á fundi 
hjá Lions handað heiðursskjal 
og eina lítla pengagávu.

Longu sum 14-15 ára 
gamal avloysti hann pápa 
sín við urguna í heimbygdini, 
Kvívík, har hann virkaði sum 
urguleikari í fleiri áratíggju, 
og síðani hava tónleikur 
og sangur verið hansara 
vørumerki alt lívið og er tað 
enn. Eisini hevur Ívar spælt 

í Kaldbak og í Havn, og til 
andaktir á røktarheimum í 
Havn og á hvíldarheiminum 
Nainu situr hann enn við 
urguna fleiri dagar um vikuna.

Í Útvarpskórinum og síðani 
í Havnarkórinum ljóðaði reina 
og klára rødd hansara heilt 
frá byrjan, og sum um tað ikki 
var nóg mikið, so hevur Ívar 
Iversen sungið fyri líki í Havn 
í meira enn hálvthundrað 
ár. Tí hevur Lions Club 
Tórshavn gjørt av at heiðra 
hann sum ársins borgara 
2019 fyri virksemi og áhaldni 
hansara á tónleikaøkinum í 
Streymoynni í meira enn 75 ár.

Ívar Iversen ársins borgari

Georg L. Petersen hevur 
drúgvar royndir í miðlaheim­
inum. Hann hevur starvast 
sum ábyrgdarblaðstjóri og 
blaðstjóri á Dimmalætting 
og sum tíðindaleiðari í SvF. Í 
mong ár var hann redaktørur 
á Degi og Viku og vertur í 
kjaksendingum

Georg er útbúgvin Cand.
public, sum er ein kandidat­
útbúgving innan journali­
stikk, frá Lærda Háskúla­
num í Aarhus. Hann hevur 
eisini lokið journalistútbúgv­
ingina á Journalistháskúla­
num í Aarhus.

Á yrkisleiðini hevur hann 
staðið á odda fyri fleiri stór­
um broytingum, m.a. tá 
Dimmalætting gjørdi seg 
politiskt óhefta av Sam­
bandsflokkinum. Umframt 

tað hevur hann ment fleiri 
konseptir á Dimmalætting 
og innan sjónvarpstíðindi.

Í 2012 gav Georg L. Pet­
ersen út bókina “Føroying­
ar í kríggi – ein frásøgn av 
hermótinum í Afghanistan”. 
Bókin var eitt úrslit av 
samstarvi millum Dimma­
lætting og Kringvarp Føroya.

Georg er 52 ára gamal. 
Hann er giftur og eigur tvey 
børn.

Georg tekur við sum tíð­
indaleiðari í Kringvarpi 
Føroya eftir Heina Gaard, 
sum hevur verið virkandi 
tíðindaleiðari. Georg L. Pet­
ersen tekur við starvinum 
beinanvegin.

Tríggjar umsóknir vóru til 
starvið.

Georg er nýggjur 
tíðindaleiðari í KvF

Dánjal Joensen frá Lions Club Tórshavn handaði Ívari Iversen heiðursskjalið, ið staðfestir, at 
hann av Lions er kosin ársins borgari 2019

Georg L. Petersen er nýggjur tíðindaleiðari í Kringvarpi Føroya


